
  MALTA

Fit-Tribunal ta’ Reviżjoni Amministrattiva
(Att dwar it-Taxxa fuq Dokumenti u Trasferimenti - Kap. 364 tal-Liġijiet ta’ Malta)
Maġistrat
Dr. Gabriella Vella B.A., LL.D.

Rikors Nru. 7/16VG

Coleiro General Sales Ltd.

Vs

Kummissarju tat-Taxxi

Illum 5 ta’ Ottubru 2020

It-Tribunal,

Ra r-Rikors ippreżentat mis-soċjetà Coleiro General Sales Ltd. fil-5 ta’ Frar 2016 permezz ta’ liema titlob li t-Tribunal: (i) jiddikjara li l-valur attribwit lill-proprjetà akkwistata in forza ta’ kuntratt fl-atti tan-Nutar Dottor Ian Spiteri datat 26 ta’ Mejju 2015, ossia l-fondi Nri. 13, 15 u 17, Mannarino Road, Birkirkara, huwa dak il-valur iddikjarat fil-kuntratt ta’ trasferiment u konsegwentement jiddikjara li l-likwidazzjoni tal-Kummissarju tat-Taxxi hija nulla u bla effett; (ii) jordna r-revoka u it-tħassir tal-likwidazzjoni tal-Kummissarju tat-Taxxi kif ukoll ir-revoka tat-talba tal-Kummissarju tat-Taxxi għall-ħlas ta’ taxxa u penali msemmija fl-Avviż ta’ Rifjut ta’ l-Oġġezzjoni datat 6 ta’ Jannar 2016, bl-ispejjeż kontra l-Kummissarju tat-Taxxi;

Ra d-dokumenti annessi mar-Rikors promotur markati Dok. 1 sa’ Dok. 7 a fol. 9 sa’ 37 tal-proċess;

Ra r-Risposta tal-Kummissarju tat-Taxxi permezz ta’ liema jopponi għall-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131195 u jitlob li l-istess jiġi miċħud, bl-ispejjeż kontra tagħha, u minflok il-Likwidazzjoni ta’ Taxxa tiġi kkonfermata in kwantu l-allegazzjonijiet u konsegwenti pretensjonijiet tas-soċjetà Rikorrenti huma infondati fil-fatt u fid-dritt u l-Likwidazzjoni ta’ Taxxa magħmula minnu hija ġusta u timmerita konferma;

Ra d-dokumenti annessi mar-Risposta tal-Kummissarju tat-Taxxi markati Dok. “CTD1” sa’ Dok. “CTD5” a fol. 46 sa’ 85 tal-proċess;

Sema’ x-xhieda ta’ Noel Coleiro mogħtija waqt is-seduta tal-25 ta’ Lulju 2016[footnoteRef:2] u ra id-dokumenti esebiti minnu markati Dok. “NC1” sa’ Dok. “NC3” a fol. 98 sa’ 109 tal-proċess, sema’ x-xhieda tal-Perit Ian Camilleri Cassar mogħtija waqt is-seduta ta’ l-24 ta’ Jannar 2017[footnoteRef:3], ra d-dokumenti markati Dok. “A” sa’ Dok. “C” esebiti mis-soċjetà Rikorrenti permezz ta’ Nota ppreżentata fl-20 ta’ April 2017 a fol. 130 sa’ 133 tal-proċess, sema’ x-xhieda tal-Perit Mark Montebello mogħtija waqt is-seduta tat-22 ta’ Mejju 2017[footnoteRef:4] u ra r-ritratti markati Dok. “CGSA” sa’ Dok. “CGSC” esebiti mis-soċjetà Rikorrenti permezz ta’ Nota ppreżentata fit-28 ta’ Settembru 2017 a fol. 138 sa’ 141 tal-proċess, sema’ x-xhieda ta’ Alex Frendo, rappreżentant tal-Kummissarju tat-Taxxi, mogħtija waqt is-seduti tal-15 ta’ Jannar 2018[footnoteRef:5] u tad-19 ta’ Frar 2018[footnoteRef:6]; [2:  Fol. 110 sa’ 116 tal-proċess.]  [3:  Fol. 121 sa’ 127 tal-proċess.]  [4:  Fol. 135 sa’ 137 tal-proċess.]  [5:  Fol. 145 u 146 tal-proċess.]  [6:  Fol. 148 sa’ 152 tal-proċess.] 


Ra li waqt is-seduta ta’ l-24 ta’ Jannar 2017[footnoteRef:7], il-partijiet kontendenti qablu li l-Likwidazzjoni ta’ Taxxa bil-Kont Nru. IV131195 hija bbażata fuq l-istima tal-Perit Ian Camilleri Cassar u ra li d-difensur tal-Kummissarju tat-Taxxi ddikjarat li l-Likwidazzjoni ta’ Taxxa mertu ta’ dawn il-proċeduri tirreferi biss għad-djar Nri. 13 u 15, Mannarino Road, Birkirkara u mhux għall-ħanut Nru.17, Mannarino Road, Birkirkara; [7:  Fol. 120 tal-proċess.] 


Ra n-Nota ta’ Sottomissjonijiet tas-soċjetà Rikorrenti a fol. 155 sa’ 161 tal-proċess u ra n-Nota Responsiva tal-Kummissarju tat-Taxxi a fol. 163 sa’ 169 tal-proċess;

Sema’ s-sottomissjonijiet orali finali;

Ra l-atti kollha tal-kawża;

Ikkonsidra:

In forza ta’ kuntratt fl-atti tan-Nutar Dottor Ian Spiteri datat 26 ta’ Mejju 2015[footnoteRef:8], is-soċjetà Rikorrenti akkwistat mingħand Ronald Cauchi, Robert Cauchi, Paul Saviour Catania, Victor Michael Catania, Raymond Catania, Margaret Bonett, Joseph Degiorgio Aquilina, Alfred Degiorgio Aquilina u Carmela Degiorgio Aquilina: (i) the house which is officially numbered thirteen (13) previously numbered nine and ten (9 and 10) in Triq Dun Gejtanu Mannarino or Mannarino Road, Birkirkara, as free and unencumbered with all its rights and appurtenances, inclusive of the relative airspace and relative foundations and sub-terrain; and (ii) the house which is officially numbered fifteen (15) previously numbered eleven (11), in Triq Dun Gejtanu Mannarino or Mannarino Road, Birkirkara, as free and unencumbered with all its rights and appurtenances, inclusive of its airspace and relative foundations and sub-terrain, and together with its interconnected and underlying garage officially numbered eleven (11), having its entrance from Cane Street, Birkirkara, which garage is also free and unencumbered with all its rights and appurtenances; and (iii) the shop which is officially numbered seventeen (17) previously numbered twelve (12) in Triq Dun Gejtanu Mannarino or Mannarino Road, Birkirkara, as free and unencumbered with all its rights and appurtenances, partly underlying house number 15, which shop is presently rented out to the Purchaser Company, and includes its relative foundations and sub-terrain, verso l-prezz komplessiv ta’ €291,171.68. [8:  Dok. 3 a fol. 15 sa’ 30 tal-proċess.] 


Fl-imsemmi kuntratt il-partijiet kontraenti ppremettew illi: from the said price of €291,171.68, the sum of eighty five thousand and thirteen Euro and sixty three cents (€85,013.63) represents the price of the property described under paragraph 1 above (ossia l-fond Nru.13, Mannarino Road, Birkirkara), seventy eight thousand six hundred and thirty seven Euro and sixty cents (€78,637.60) represents the price of the property described under paragraph 2 above (ossia l-fond Nru. 15, Mannarino Road, Birkirkara) and one hundred and twenty seven thousand five hundred and twenty Euro and forty five cents (€127,520.45) represents the price of the property described under paragraph 3 above (ossia l-ħanut Nru.17, Mannarino Road, Birkirkara). The Vendors do hereby agree between them that the price of each and every property being sold by them on this deed shall be divided between them in accordance/proportion to the share that each one of them holds (if any) in the respective properties being sold.

It-trasferiment ġie komunikat lill-Kummissarju tat-Taxxi fil-5 ta’ Ġunju 2015[footnoteRef:9] u l-Kummissarju għadda biex jinkariga Perit - il-Perit Ian Camilleri Cassar - sabiex jagħtih stima tal-valur reali tal-proprjetà akkwistata mis-soċjetà Rikorrenti, ossia l-fondi Nri. 13, 15 u 17, Mannarino Road, Birkirkara, fiż-żmien tat-trasferiment. Il-Perit Camilleri Cassar ta s-segwenti stimi: il-valur ta’ €135,000 għall-fond Nru.13, Mannarino Road, Birkirkara, il-valur ta’ €130,00 għall-fond Nru. 15, Mannarino Road, Birkirkara u l-valur ta’ €50,000 għall-fond Nru.17, Mannarino Road, Birkirkara, li komplessivament jammontaw għal €315,000[footnoteRef:10]. In segwitu għall-istima tal-Perit Camilleri Cassar il-Kummissarju tat-Taxxi ħareġ Likwidazzjoni ta’ Taxxa bil-Kont Nru. IV131195 fil-konfront tas-soċjetà Rikorrenti permezz ta’ liema talab il-ħlas tas-somma ta’ €5,060 bħala taxxa fuq il-valur addizzjonali taxxabbli ta’ €101,200, flimkien mas-somma ta’ €1,012 bħala taxxa addizzjonali/penali[footnoteRef:11].  [9:  Dok. “CTD1” a fol. 46 sa’ 62 tal-proċess.]  [10:  Dok. “CTD2” a fol. 63 sa’ 64 tal-proċess.]  [11:  Fol. 68 tal-proċess.] 


Is-soċjetà Rikorrenti oġġezzjonat għal din il-Likwidazzjoni ta’ Taxxa hekk maħruġa fil-konfront tagħha permezz ta’ ittra ta’ oġġezzjoni datata 4 ta’ Novembru 2015[footnoteRef:12]. In segwitu għall-ittra ta’ oġġezzjoni l-Kummissarju tat-Taxxi inkariga Perit ieħor, il-Perit Paul Micallef, sabiex jagħtih stima tal-valur reali tal-fondi Nri. 13 u 15, Mannarino Road, Birkirkara, akkwistati mis-soċjetà Rikorrenti, fiż-żmien tat-trasferiment. Il-Perit Micallef ta stima għall-valur ta’ €160,000 għall-fond Nru.13, Mannarino Road, Birkirkara, u għall-valur ta’ €150,000 għall-fond Nru.15, Mannarino Road, Birkirkara, komplessivament ammontanti għal €310,000[footnoteRef:13]. [12:  Dok. “CTD3” a fol. 67 tal-proċess.]  [13:  Dok. “CTD5” a fol. 83 sa’ 85 tal-proċess.] 


B’avviż datat 5 ta’ Jannar 2016 is-soċjetà Rikorrenti ġiet infurmata mill-Kummissarju tat-Taxxi illi b’referenza għall-oġġezzjoni tiegħek fuq il-kont imsemmi fuq (ossia Kont bin-Nru. IV131195) ninfurmak li l-każ reġa’ intbagħat għand perit ieħor imqabbad mid-Dipartiment. Il-valutazzjoni tiegħu tikkonferma l-istima li kien wasal għaliha l-ewwel perit. Għaldaqstant il-kont mhux se jinbidel[footnoteRef:14]. In segwitu għal dak l-avviż, fis-6 ta’ Jannar 2016 il-Kummissarju tat-Taxxi mill-ġdid ħareġ il-Likwidazzjoni ta’ Taxxa bil-Kont Nru. IV131195 fil-konfront tas-soċjetà Rikorrenti permezz ta’ liema jinsisti għall-ħlas tas-somma ta’ €5,060 bħala taxxa fuq il-valur addizzjonali taxxabbli ta’ €101,200 u s-somma ta’ €1,012 bħala taxxa addizzjonali/penali, komplessivament ammontanti għal €6,072[footnoteRef:15].  [14:  Fol. 35 tal-proċess.]  [15:  Dok. 6 fol. 33 u 34 tal-proċess.] 


Is-soċjetà Rikorrenti ħassitha aggravata bid-deċiżjoni tal-Kummissarju tat-Taxxi u bil-Likwidazzjoni ta’ Taxxa bil-Kont Nru. IV131195 maħruġa fil-konfront tagħha u interponiet appell minnhom għal quddiem dan it-Tribunal permezz ta’ liema titlob li t-Tribunal: (i) jiddikjara li il-valur attribwit lill-proprjetà akkwistata in forza ta’ kuntratt fl-atti tan-Nutar Dottor Ian Spiteri datat 26 ta’ Mejju 2015, ossia l-fondi Nri. 13, 15 u 17, Mannarino Road, Birkirkara, huwa dak il-valur iddikjarat fil-kuntratt ta’ trasferiment u konsegwentement jiddikjara li l-likwidazzjoni tal-Kummissarju tat-Taxxi hija nulla u bla effett; u (ii) jordna r-revoka u t-tħassir tal-likwidazzjoni tal-Kummissarju tat-Taxxi kif ukoll ir-revoka tat-talba tal-Kummissarju tat-Taxxi għall-ħlas ta’ taxxa u penali msemmija fl-Avviż ta’ Rifjut ta’ l-Oġġezzjoni datat 6 ta’ Jannar 2016.

Is-soċjetà Rikorrenti tibbaża l-appell tagħha mill-Likwidazzjoni ta’ Taxxa bil-Kont Nru. IV131195 fuq is-segwenti aggravji: (i) kif meħtieġ mill-artikolu 32 ta’ l-Att, il-ħlas tat-taxxa kkalkulatta fuq il-prezz tat-trasferiment saret kif jirrikjedi l-Att, l-ammont ta’ liema prezz jirrifletti l-valur reali tal-Proprjetà fil-mument tat-trasferiment tagħha, hekk kif wieħed anke jista’ josserva b’referenza għall-valutazzjoni tal-Perit Mark Montebello bħala impjegat ta’ Lawrence Montebello & Associates … Din il-valutazzjoni tirreferi għall-valur kollettiv u reali tal-Proprjetà fil-kundizzjoni li kienet fiha f’Mejju 2015 ta’ tlett mija u għoxrin elf Ewro (€320,000). Dan il-valur, hekk kif xieraq, jieħu in konsiderazzjoni l-infiq li kien neċessarju sabiex il-bini li kien hemm fuq il-Proprjetà jiġi mwaqqa’. Però tajjeb li wieħed ukoll jikkunsidra li dan il-valur jirrifletti l-fatt li l-Proprjetà kienet, fil-punt tat-trasferiment u fil-punt tal-valutazzjoni tal-perit Mark Montebello, koperta minn permessi tal-MEPA neċessarji sabiex isiru x-xogħlijiet deskritti f’dan l-appell. Dawn il-permessi inkisbu u tħallsu kollha mis-soċjetà rikorrenti; (ii) il-periti mqabbda mid-Dipartiment spezzjonaw il-Proprjetà xhur wara x-xiri tagħha. Sakemm saru dawn l-ispezzjonijiet, kemm l-ewwel u t-tieni waħda, is-soċjetà rikorrenti kienet ipproċediet bix-xogħlijiet neċessarji sabiex jitwaqqa’ s-sit. L-ispejjeż ta’ dawn ix-xogħlijiet, li bilfors kellhom isiru anke għaliex il-bini in kwistjoni kien ta’ periklu anke għal terzi, kienu mħallsa u mġarrba esklussivament mis-soċjetà rikorrenti. In-neċessità ta’ dawn ix-xogħlijiet u l-ispejjeż relatati kienu fattur li wasslu għall-valur reali u ġust tal-Proprjetà hekk kif dikjarat fil-kuntratt finali ta’ bejgħ. Madanakollu, dan il-fattur ma ġiex ikkunsidrat mill-periti imqabbda mid-Dipartiment peress li huma spezzjonaw il-Proprjetà meta l-bini kien diġa ġie mwaqqa’ u s-sit ġiet imnaddfa u għalhekk spezzjonaw il-Proprjetà meta kienet waslet fi stat differenti minn dik li fiha ġiet mixtrija. Għalhekk hija sottomissjoni tas-soċjetà rikorrenti li l-valur addizzjonali tal-Proprjetà fl-ammont li avża l-Kummissarju huwa eċċessiv u ma jirrappreżentax il-valur tal-Proprjetà fl-istat li kienet fiha meta din ġiet trasferita lis-soċjetà rikorrenti; (iii) mingħajr preġudizzju għas-suespost, huwa pertinenti wkoll li wieħed jikkunsidra l-fatt li r-responsabbilità u l-ispejjeż relatati ma’ l-applikazzjoni u l-ksib tal-permess mill-MEPA hawn fuq imsemmi kienu mġarrba kollha mis-soċjetà rikorrenti. Ir-riżultat ta’ dan il-proċess u l-ħruġ ta’ dan il-permess kien wieħed li jżid il-valur tal-Proprjetà, iżda liema żieda fil-valur irriżulta wara proċess li sar a spejjeż tas-soċjetà rikorrenti u għall-benefiċċju tagħha. Għalhekk ma jkunx ġust li dan il-permess relatat mal-Proprjetà u l-użu li jista’ jsir minnha, li kien maħruġ meta l-Proprjetà ġiet trasferita, b’xi mod jitqies li kien inkluż fit-trasferiment flimkien mal-Proprjetà[footnoteRef:16]. [16:  Para. 3.1.1 sa’ 3.1.3 tar-Rikors promotur, fol. 4 u 5 tal-proċess.] 


Il-Kummissarju tat-Taxxi jopponi għall-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131195 u jitlob li l-istess jiġi miċħud u minflok l-imsemmija Likwidazzjoni ta’ Taxxa tiġi kkonfermata stante li: (i) l-artikolu 52(1) tal-Kap.364 jipprovdi li meta l-Kummissarju jkun sodisfatt li l-prezz jew dak li jkollu jingħata bi ħlas jew valur għal immobbli kif dikjarat f’kuntratt ta’ trasferiment ikun inqas minn ħamsa u tmenin fil-mija (85%) tal-valur reali kif stabbilit mill-Kummissarju, huwa għandu jgħaddi biex jiddeċiedi b’ordni bil-miktub l-ammont ta’ taxxa dovuta. Minn evalwazzjoni teknika li għamlu l-periti inkarigati mid-Dipartiment iriżżulta li l-valur tad-djar 13 u 15 fid-data tat-trasferiment kien ta’ mitejn u ħamsa u sittin elf euro (€265,000) abbażi tal-valutazzjoni l-iktar baxxa magħmula mill-Perit Ian Camilleri Cassar inkarigat mill-esponent, b’dan illi l-prezz dikjarat huwa inqas minn 85% ta’ dak il-valur; (ii) illi effettivament il-valutazzjonijiet tal-proprjetà mertu tal-proċeduri odjerni li għamlu l-periti nkarigati mill-esponent a tenur tal-Kap. 364 u l-liġijiet sussidjarji jirriflettu l-prezz medju li l-proprjetà trasferita kienet iġġib li kellha tinbiegħ fis-suq liberu f’dik id-data, wara li tqiesu ċ-ċirkostanzi kollha li jolqtuha; (iii) illi jsegwi għalhekk li l-likwidazzjoni tat-taxxa u taxxa addizzjonali mertu ta’ dawn il-proċeduri hija ġusta u timmerita konferma.

Waqt is-seduta tat-12 ta’ Mejju 2016[footnoteRef:17], is-soċjetà Rikorrenti saħqet li l-punt fondamentali tal-proċeduri odjerni huwa li għalkemm hija akkwistat tlett proprjetajiet, in-negozju kien wieħed u għalhekk meta d-Dipartiment tat-Taxxi Interni (Sezzjoni Capital Transfers) għamel stima tal-valur tat-tlett proprjetajiet in kwistjoni huwa ma setgħax jifred il-proprjetajiet, b’mod partikolari ma setgħax jifred żewġ proprjetajiet mill-proprjetà l-oħra, iżda kellu jikkunsidrahom bħala trasferiment wieħed. Hija elaborat fuq dan il-punt fin-Nota ta’ Sottomissjonijiet tagħha fejn issottomettiet illi: mill-provi prodotti in atti, Coleiro tissottometti umilment li jirriżulta b’mod ċar li l-assessments tiegħu, il-Kummissarju ma kellux jispettezza d-diversi porzjonijiet ta’ proprjetajiet iżda kellu jħares lejn ix-xiri tal-Proprjetà u l-valur li ngħata lill-Proprjetà fit-totalità tagħha. Dan qed jingħad għas-segwenti raġunijiet: (a) Kif jixhed Noel Coleiro hu daħal fin-negozju u x-xiri tal-Proprjetà għaliex l-offerta kienet ta’ tranżazzjoni waħda għall-Proprjetà kollha kemm hi. Hu kellu l-intenzjoni biex jiżviluppaha; (b) Fil-fatt il-konvenju sar soġġett għal diversi konsiderazzjonijiet - fosthom li joħroġ permess għall-iżvilupp tas-sit kollu kif ukoll għall-facilità bankarja li kienet issellef ukoll lil Coleiro l-flus għall-iżvilupp. Mingħajr is-sudisfazzjoni ta’ dawn il-kundizzjonijiet, Coleiro ma kienx ser jixtri l-Proprjetà. Dan kollu juri li l-valur tal-Proprjetà hija tali meta meħuda flimkien u meta wieħed jieħu in konsiderazzjoni l-iżvilup li seta’ jsir fuq is-sit kollu kemm hu. Li kieku kienet biss għall-bejgħ waħda mill-proprjetajiet, it-tranżazzjoni ma kienx isir u l-valur kien jonqos. Fil-kuntratt ukoll, il-bejgħ li sar kien wieħed mill-vendituri solidalment bejniethom. (c) Dan kollu huwa kkoroborat ukoll mill-Perit Mark Montebello, kemm fir-rapport tiegħu kif ukoll fix-xhieda tiegħu. Hu jgħid li l-arja madwar il-Proprjetà kienet żviluppata u l-Proprjetà innifisha kienet dilapidata, vakanti u mill-layout tal-Proprjetà “the option of refurbishing them was not considered viable, hence, their potential was assumed to be solely as site for redevelopment”. Is-sit, skont il-Perit ġie vvalutat għall-ammont ta’ €320,000. (d) Anke l-Perit Ian Camilleri, li huwa l-Perit imqabbad mid-Dipartiment stess sabiex jivvaluta l-Proprjetà, jikkonċedi li biex jasal għall-valur tal-Proprjetà kif ukoll l-proprjetà individwali, hu ħa in konsiderazzjoni s-sit kollu fejn kienet il-Proprjetà u l-valur kompless tat-tliet proprjetajiet. Hu jixhed ukoll li meta mar biex jara l-Proprjetà din digà kienet twaqqgħet u li kien hemm sit ta’ kostruzzjoni kif ukoll ħares lejn il-permess biex jara li l-art kollha kienet skedata għall-commercial development. Dan ifisser li fil-valutazzjoni individwali tal-proprjetajiet li għamel il-Perit Camilleri, hu bbaża ruħu fuq il-fatt li l-partijiet fil-kuntratt innegozjaw tranżazzjoni waħda u fuq il-fatt li minħabba x-xiri tal-proprjetajiet seta’ jsir żvilupp kummerċjali[footnoteRef:18].  [17:  Fol. 96 tal-proċess.]  [18:  Para. 4.1. tan-Nota ta’ Sottomissjonijiet tas-soċjetà Rikorrenti, fol. 155 sa’ 161 tal-proċess.] 


Huwa evidenti li s-sottomissjoni tas-soċjetà Rikorrenti hija mmirata għall-iskop finali li jiġi dikjarat li hija ma għandha tħallas l-ebda taxxa ulterjuri u taxxa addizzjonali/penali in konnessjoni ma’ l-akkwist tal-fondi Nri. 13, 15 u 17 Mannarino Road, Birkirkara, stante li l-valur komplessiv għat-trasferiment hekk kif dikjarat fil-kuntratt fl-atti tan-Nutar Dottor Ian Spiteri datat 26 ta’ Mejju 2015 - ossia €291,171.68 - ma huwiex inqas minn 85% tal-valur komplessiv stmat mill-Perit Ian Camilleri Cassar - ossia €315,000[footnoteRef:19]. In effetti fin-Nota ta’ Sottomissjonijiet tagħha, is-soċjetà Rikorrenti tissottometti li: jekk wieħed jikkompara l-valutazzjoni tal-Proprjetà komplessivament li għamel il-Perit Camilleri, għad-Dipartiment, ma dak iddikjarat fil-kuntratt hemm diskrepanza biss ta’ 7.6% bejn iż-żewġ valutazzjonijiet, jew inkella wieħed jista’ jgħid li l-valutazzjoni tal-Proprjetà kif ġiet dikjarata fil-kuntratt tal-bejgħ hija 92.4% tal-valur li wasal għalih il-Perit Ian Camilleri. Coleiro tissottometti umilment li minħabba r-raġunijiet suesposti, dan huwa l-eżerċizzju li kellu jagħmel il-Kummissarju partikolarment tenut kont tal-fatti kollha suesposti u l-konsiderazzjonijiet rilevanti għal din it-tranżazzjoni. Id-dipartiment ma jistax jagħżel li għall-finijiet tal-valur tal-proprjetà individwali jieħu in konsiderazzjoni l-fatt li l-proprjetà inxtrat għal għan ta’ commercial development bħala parti minn sit ikbar (u għaldaqstant għandha valur ikbar milli kieku proprjetà partikolari inbiegħet waħidha f’vacuum mingħajr dawk il-fatturi kollha relatati ma’ l-iżvilupp) iżda imbagħad għall-finijiet ta’ l-istima tat-taxxa dovuta jiddeċiedi li jispezzettaha bħal li kieku wieħed m’għandux jieħu in konsiderazzjoni n-negozju kollu li sar u l-konsiderazzjonijeit magħmula li wasslu sabiex tiġi konkluża t-tranżazzjoni. Addizzjonalment, jingħad li skond il-liġi, l-obbligu tal-ħlas ta’ taxxa ta’ 5% tal-valur tal-proprjetà trasferita ai termini ta’ l-Artikolu 32 tal-Kap. [recte: 364] joħroġ minn kull dokument ta’ trasferiment ta’ proprjetà. F’dan il-każ hemm kuntratt wieħed ta’ bejgħ ta’ Proprjetà f’tranżazzjoni waħda wara negozju li sar fuq is-sit kollu kemm hu[footnoteRef:20].  [19:  85% ta’ €315,000 = €267,750.]  [20:  Para. 4.3 tan-Nota ta’ Sottomissjonijiet tas-soċjetà Rikorrenti, fol. 155 sa’ 161 tal-proċess.] 


Il-mod kif il-Kummissarju tat-Taxxi ħareġ bl-istima ta’ valur addizzjonali taxxabbli ta’ €101,200 u bil-konsegwenti likwidazzjoni tas-somma ta’ €5,060 bħala taxxa fuq tali valur addizzjonali taxxabbli u tas-somma ulterjuri ta’ €1,012 bħala taxxa addizzjonali/penali, jirriżulta mix-xhieda ta’ Alex Frendo, rappreżentant tal-Kummissarju tat-Taxxi, mogħtija waqt is-seduta tal-15 ta’ Jannar 2018[footnoteRef:21]. L-imsemmi Alex Frendo ddikjara li l-issue kollha fuq dan il-każ kienet illi meta ġew dikjarati tliet proprjetajiet u meta l-Periti tagħna tawna l-istima kien hemm proprjetà fejn il-valur illi ddikjaraw id-dipartiment kien aċċettah u kien għad fadal allura żewġ proprjetajiet illi bgħattna lill-Perit biex jistabilixxi l-valuri. Wara li ġew stabbiliti l-valuri min-naħa tal-Periti, id-Dipartiment għamel il-kalkoli tiegħu u ħareġ fuq dak li ddikjaraw ovvjament kien baxx iktar mit-threshold illi għandna tal-85% jew tal-15% skond kif teħodha u ħarġu l-kontijiet minn hemmhekk. Bażikament li nista’ ngħid huwa illi l-valutazzjoni allura f’dan il-każ ġiet ta’ €392,400, rajna dak il-valur illi kien ġie ddikjarat … li kien ta’ 291,171 u d-differenza ta’ 101,200 ħriġna l-kont fuqha, ikkalkulajna t-taxxa u ħriġna l-kont u l-penali li jkun hemm normalment. Alex Frendo kkonferma li d-Dipartiment ibbaża ruħu fuq l-istimi li ta l-Perit Ian Camilleri Cassar fir-rigward tal-proprjetajiet 13 u 15, Mannarino Road, Birkirkara, in kwantu dawn kienu inqas mill-istimi għall-istess fondi mogħtija mit-tieni Perit mibgħut mid-Dipartiment in segwitu għall-oġġeżżjoni tas-soċjetà Rikorrenti għall-Likwidazzjoni ta’ Taxxa maħruġa fil-konfront tagħha. In effetti fir-rigward huwa ddikjara għalkemm kien hemm is-second valuation tal-Perit Micallef, li nixtieq nagħmel spunt fuqha hija li għalkemm kienet ta’ 310 li hija inqas tal-Perit Paul Micallef, f’dan il-każ però l-Perit tana valuation taż-żewġ proprjetajiet u mhux tal-business premises ukoll. Visually tidher li hija ogħla li ħadna aħna però bhala premises kien hemm ovvjament premises inqas allura qed tissostnazja hemmhekk fejn ngħidu l-Perit Micallef tana value għal 2 properties li jiswew ferm iktar milli huma. [21:  Fol. 145 u 146 tal-proċess.] 


Wara li t-Tribunal eżamina l-provvedimenti ta’ l-Att dwar it-Taxxa fuq Dokumenti u Trasferimenti, Kap. 364 tal-Liġijiet ta’ Malta, u b’mod partikolari l-Artikolu 32(1) tal-Kap. 364 tal-Liġijiet ta’ Malta, huwa tal-fehma li l-mod kif il-Kummissarju tat-Taxxi llikwida t-taxxa dovuta mis-soċjetà Rikorrenti in konnessjoni ma’ l-akkwist tal-fondi Nri.13, 15 u 17  Mannarino Road, Birkirkara, u cioè billi kkunsidra l-valur ta’ kull fond individwali u mhux il-valur komplessiv tat-trasferiment, huwa korrett u jirrifletti dak provdut fil-Liġi għall-fini tad-determinazzjoni tat-taxxa dovuta fuq trasferimenti.

L-Artikolu 32(1) tal-Kap. 364 tal-Liġijiet ta’ Malta jipprovdi li: għandha titħallas fuq kull dokument u fuq kull sentenza, Digriet jew ordni ta’ kull qorti jew awtorità oħra leġittima, li bihom ħaġa immobbli jew xi dritt reali fuq xi immobbli jiġi trasferit lil xi persuna u fuq kull dikjarazzjoni magħmula skond l-artikolu 33, għar-rigward ta’ persuni li minnhom joriġina t-trasferiment causa mortis li mietu fi jew wara t-23 ta’ Novembru  1999, taxxa ta’ ħames euro (5) għal kull mitt euro (100) jew parti minnha ta’ l-ammont jew tal-valur ta’ dak li jingħata bi ħlas tal-ħaġa trasferita jew tal-valur ta’ dik il-ħaġa, liema jkun l-akbar[footnoteRef:22]. [22:  Sottolinear tat-Tribunal.] 


Għalkemm huwa minnu li minn dan il-provvediment tal-Liġi jirriżulta li t-taxxa fuq dokumenti u trasferimenti hija dovuta fuq kull dokument, jirriżulta wkoll li tali taxxa - kalkolata bir-rata ta’ 5% (rata applikabbli anke fiż-żmien tat-trasferiment mertu ta’ dawn il-proċeduri) - titħallas fuq dak li jingħata bi ħlas tal-ħaġa trasferita jew tal-valur ta’ dik il-ħaġa. Applikat dan għal sitwazzjoni fejn hemm kuntratt wieħed iżda iktar minn immobbli wieħed trasferit b’dak l-att - hekk kif inhu l-każ fil-każ in eżami - it-taxxa trid titħallas fuq dak li jingħata bi ħlas għal jew il-valur ta’ kull wieħed minn dawk l-immobbli, skond liema jkun l-ogħla, u mhux limitatament fuq il-prezz jew valur komplessiv tat-trasferiment. Għalhekk fil-każ in eżami, għad illi l-kuntratt ta’ trasferiment kien wieħed u sar bejn l-istess vendituri u kompratriċi, b’dana li t-trasferiment qua negozju jista’ jitqies wieħed, dak li ġie trasferit effettivament huma tlett proprjetajiet immobbli distinti minn xulxin - ossia l-fondi Nri. 13, 15 u 17  Mannarino Road, Birkirkara. Tant hu hekk illi il-partijiet kontraenti stess fl-att ta’ trasferiment iddikjaraw il-valur imħallas, mill-valur komplessiv tan-negozju, għal kull waħda mill-proprjetajiet in kwistjoni.

Ladarba t-trasferiment in kwistjoni, għad illi wieħed uniku, kien ta’ tlett proprjetajiet immobbli distinti minn xulxin, il-Kummissarju seta’ jiddetermina, b’mod konformi mal-Liġi, it-taxxa fuq dokumenti u trasferimenti effettivament dovuta biss billi jagħti stima ta’ kull wieħed minn dawk l-immobbli trasferiti u jikkalkula t-taxxa dovuta fir-rigward tat-trasferiment ta’ kull immobbli fuq l-ogħla valur bejn dak mogħti bi ħlas għall-immobbli partikolari jew il-valur ta’ dak l-immobbli. Dan huwa eżattament dak li għamel il-Kummissarju tat-Taxxi fil-każ in eżami billi finalment talab il-ħlas tat-taxxa dovuta fuq il-valur addizzjonali taxxabbli ta’ €49,986.37 relattiv għall-fond Nru.13, Mannarino Road, Birkirkara, u tat-taxxa dovuta fil-valur addizzjonali taxxabbli ta’ €51,362.40 relattivament għall-fond Nru.15, Mannarino Road, Birkirkara, in kwantu l-ogħla valur għal dawn iż-żewġ proprjetajiet kien dak ta’ €135,000 u €130,000 rispettivament, stmat mill-Perit Ian Camilleri Cassar. 

Għalhekk jiġi ribadit illi l-metodoloġija adottata mill-Kummissarju tat-Taxxi biex jiddetermina jekk fil-kuntest tat-trasferiment tat-tlett proprejtajiet immobbli Nri.13, 15 u 17 Mannarino Road, Birkirkara, tħallsitx it-taxxa fuq dokumenti u trasferimenti effettivament dovuta, hija dik korretta u finalment konformi ma’ dak li tipprovdi u tesiġi l-Liġi.

Stabilit dan jeħtieġ issa jiġi determinat jekk il-valuri stmati mill-Perit Ian Camilleri Cassar għall-fondi Nri. 13 u 15, Mannarino Road, Birkirkara, u per konsegwenza l-Likwidazzjoni ta’ Taxxa bil-Kont Nru. IV131195 hekk ibbżata fuq tali valuri, humiex eċċessivi o meno.

Fir-rigward is-soċjetà Rikorrenti tikkontendi li jekk dan it-Tribunal jasal għall-konklużjoni li sewwa għamel il-Kummissarju li jifred it-tlett proprjetajiet u jikkunsidrahom individwalment u separatament, jiġi sottomess li l-istima tal-perit Ian Camilleri hija għolja u ma tirriflettix il-valur tal-proprjetà 13, Mannarino Road waħidha. Dan għas-segwenti raġunijiet: Kif xehed il-Perit Camilleri, meta wasal għall-valutazzjoni tiegħu, hu ħa in konsiderazzjoni l-fatt li 13 Mannarino Road inxtrat bħala parti minn negozju ikbar sabiex jiġi żviluppat sit ikbar għall-finijiet kummerċjali. Li kieku kellha ssir valutazzjoni individwali tal-proprjetà, dawn il-fatturi kollha ma kellhomx jittieħdu in konsiderazzjoni għaliex wieħed jivvaluta biss il-valur ta’ dik il-proprjetà mingħajr ma wieħed jieħu in konsiderazzjoni l-proprjetà li tmiss magħha u x’ħa jsir minnha. Fl-aħħar każ, żgur il-proprjetà kien ikollha valur ferm inqas minn dak attribwit għaliha permezz ta’ l-eżerċizzju li għamel il-Perit Camilleri. Il-Perit Camilleri ma rax il-proprjetà li inxtrat u l-istat li kienet tinsab fiha fil-mument tal-bejgħ. Hu mar biss fuq is-sit meta din kienet digà twaqqgħet flimkien mal-proprjetajiet l-oħra inkluż il-ħanut li kien digà jappartjeni lil Coleiro. Kull informazzjoni li ġab il-perit ġabu mill-permess li nħareġ mill-MEPA fir-rigward ta’ l-iżvilupp li riedet tagħmel Coleiro. Għaldaqstant wieħed ma jistax jasal għall-valutazzjoni reali ta’ proprjetà li m’għadhiex teżisti u li ma jistax jara partikolarment meta fuq is-sit saret demolizzjoni tal-proprjetà flimkien ma’ erbgħa proprjetajiet oħra. Il-Perit Camilleri ma jidhirx li ħa in konsiderazzjoni lanqas l-ispejjeż kollha inkorsi sabiex wieħed iġib il-permess, il-faċilità bankarja kif ukoll l-ispejjeż ta’ demolizzjoni tal-Proprjetà li mid-dokumenti ppreżentati mill-esponenti jammontaw għal eluf u li għall-finijiet tal-valur li għandha l-Proprjetà meta mar jara s-sit il-Perit, għandu impatt kbir[footnoteRef:23].  [23:  Para 4.4 tan-Nota ta’ Sottmissjonijiet tas-soċjetà Rikorrenti fol. 155 sa’ 161 tal-proċess.] 


Ikkunsidrata din is-sottomissjoni tas-soċjetà Rikorrenti, it-Tribunal ma jistax jonqos milli josserva li in kwantu rigward l-kwistjoni tal-quantum tal-valur ta’ l-istima tal-Perit Ian Camilleri Cassar, l-imsemmija soċjetà tiffoka biss fuq il-fond Nru.13, Mannarino Road, Birkirkara, għad illi l-istima tal-Perit Camilleri Cassar tirrigwarda l-fond Nru. 13 u anke l-fond Nru.15, Mannarino Road, Birkirkara. It-Tribunal ma jistax jgħid fiċ-ċert jekk is-soċjetà Rikorrenti llimitatx ruħha għall-fond Nru.13, Mannarino Road, Birkirkara għaliex taqbel ma’ l-istima tal-valur tal-fond Nru.15, Mannarino Road, Birkirkara, mogħtija mill-Perit Camilleri Cassar u jew inkella għaliex ħadet żball u nsiet tikkonsidra dan it-tieni fond ukoll. Sabiex ma jkunx hemm disgwidi ‘l quddiem fir-rigward ta’ x’ikkunsidra u ma kkunsidrax it-Tribunal, Huwa ser jittratta l-istima tal-Perit Ian Camilleri Cassar in kwantu tolqot kemm il-fond Nru.13, Mannarino Road, Birkirkara, kif ukoll il-fond Nru.15, Mannarino Road, Birkirkara.

Kif già iktar ‘l fuq osservat il-Perit Ian Camilleri Cassar ta’ stima tal-fond Nru.13, Mannarino Road, Birkirkara, għall-valur ta’ €135,000 u tal-fond Nru. 15, Mannarino Road, Birkirkara, għall-valur ta’ €130,000. Fir-rigward ta’ tali stima l-Perit Camilleri Cassar[footnoteRef:24] iddikjara: is-site qiegħda fuq commercial street, sqaure meters ta’ 65, 96 u 100 and a commercial street. L-ammont li ħriġt jiena bih huwa konservattiv immens ta’ €315,000. Hemm ċertu areas fejn per eżempju inti tista’ tiftaħ showroom fuq l-istess triq huwa €1,000 per square meter, which is extremely conservative. Dwar l-istat tal-proprjetajiet meta żamm l-aċċess, il-Perit iddikjara kienet imwaqqa’, jekk niftakar ċar nofsu kien digà beda jinbena u n-nofs l-ieħor mingħalija kien għad qiegħed hemm għax dawn ovvjament assumejt li kienu post-war buildings imma inti ma tistmax id-dar imma tistma l-lokalità u li qiegħda in a commercial road ċara u tonda. … Kien beda l-iskavar, ma kienx beda jinbena imma kien imwaqqa’ żgur. Fir-rigward ta’ l-istat li kienu fih il-proprjetajiet fiż-żmien ta’ l-akkwist u dwar l-iżvilupp intrapriż fuqhom, il-Perit Camilleri Cassar iddikjara li huwa ġabar ċertu informazzjoni dwar il-proprjetajiet kif kienu u b’hekk seta’ jislet il-konsiderazzjonijiet u assunzjonijiet tiegħu mill-permess għall-iżvilupp u l-pjanti annessi ma’ l-applikazzjoni għal tali permess u fsns billi l-applikazzjoni qiegħda għall-commercial premises jiġifieri dan il-bini ried jitwaqqa’ u biex bini jitwaqqa’ bilfors irid ikun hemm applikazzjoni. Issa f’applikazzjoni jkun hemm existing u proposed. Il-Perit iddikjara wkoll li l-istima tiegħu fl-aħħar mill-aħħar kienet ta’ l-art okkupata mill-proprjetajiet u mhux tal-proprjetajiet per se u dana billi a terraced house in a residential zone mod imma jekk hi commercial zone prezz ieħor, issa jekk trid tħallih terraced tagħmel li trid imma hu l-valur tiegħu jista’ jsir ħafna iktar aħjar. Issa biex nerġa’ niġi lura għall-mistoqsija tiegħek kif ivvalutajtha, jiena mmur fuq il-post, nara l-istruttura fejn qiegħda u din l-istruttura x’nista’ nagħmel biha. Issa jekk trid tħalliha għalqa f’idejk imma għandha l-potenzjal. Dwar l-istat tal-proprjetajiet oriġinali u għall-allegazzjoni tas-soċjetà Rikorrenti li dawn kienu fi stat dilapidat ħafna, il-Perit iddikjara dilapidat ħafna le għax ma rajthiex imma ma tkunx kundizzjoni tajba. Id-djar ta’ dik it-triq rajt minnhom fis-sens post-war, soqfa tal-ħadid ikunu msaddin nimmaġina imma again inti ma tarax id-dar imma x’tista’ tagħmel biha din id-dar u dwar l-osservazzjoni tiegħu dwar il-finishes huwa ddikjara finished imma finished poorly jiġigieri it will be out dated, it needs refurbishment. Għall-mistoqsija ħadt in konsiderazzjoni l-ispejjeż kollha relatati mal-permess li kellu bżonn jinħareġ mingħand il-MEPA min japplika għall-permess u wkoll l-ispejjeż tad-demolishment tal-proprjetà? il-Perit Camilleri Cassar wieġeb yes, aħna bħala uffiċju nagħmlu ħafna valuations. Ħawnhekk inżommu f’moħħna that we are not doing a valuation of a terraced house, qed nagħmlu valuation ta’ terraced house ġo dik iż-żona importantissima u għall-mistoqsija ulterjuri tat-Tribunal meta inti ikkunsidrajt fl-opinjoni tiegħek ġustament il-potenzjal on one hand, trid imbagħad tikkonsidra l-ispejjeż li wieħed irid jidħol għalihom biex jiżviluppa dak il-potenzjal? il-Perit wieġeb ovvjament, jekk dan il-post ħa tixtriħ lest mhux ħa jkun €315,000. [24:  Xhieda mogħtija waqt is-seduta ta’ l-24 ta’ Jannar 2017, fol. 121 sa’ 127 tal-proċess.] 


Is-soċjetà Rikorrenti kkonfrontat ix-xhieda tal-Perit Ian Camilleri Cassar bix-xhieda tal-Perit tagħha, il-Perit Mark Montebello[footnoteRef:25] illi ddikjara li jiena mort nara dawn it-tliet proprjetajiet qabel ma twaqqgħu meta kien qed jixtri l-klijent tiegħi u dawn kien jikkonsistu f’żewġt idjar żgħar u store żgħir li ma kienux f’kundizzjoni tajba u biex ikunu usable wieħed kellu jagħmel ħafna ħafna xogħlijiet fuqhom. Anke l-layout tagħhom kienet antikwata u l-klijent tiegħi li xtrahom it-tlieta flimkien rahom bħala investment għal site for re-development. Issa hemmhekk hemm building height ta’ 3 floors with basement. Il-Perit Montebello ddikjara li fil-lokalità in kwistjoni l-iżvilupp mill-ġdid fuq is-sit tal-proprjetajiet seta’ jkun wieħed kemm kummerċjali kif ukoll residenzjali u li s-soċjetà Rikorrenti riedet tagħmel re-development kummerċjali. Żied jgħid illi meta ġejt biex nagħmel il-valuation rajt it-tliet proprjetajiet flimkien, rajt li peress li ma kienx se jirranġahom u jinvesti flus fihom as separate properties kien hemm ukoll il-każ ta’ twaqqigħ u l-valutazzjoni għamiltha tat-tliet proprjetajiet flimkien as a building site. Iddikjara li tenut kont ta’ l-ispejjeż involuti għad-demolizzjoni tal-proprjetajiet, il-valur komplessiv stmat minnu hu ta’ €320,000 - ivvalutajthom bħala potential for re-development jiġifieri mhux bħala bini li huwa utilizzabbli u s’intendi ffatturajt ukoll il-fatt li wieħed irid iwaqqagħhom. In kwantu rigwarda l-istat tal-proprjetajiet, il-Perit Montebello ddikjara li dawn kienu fi stat dilapidat ħafna u li ma kienux utilizabbli fl-istat li kienu. [25:  Xhieda mogħtija waqt is-seduta tat-22 ta’ Mejju 2017, fol. 135 sa’ 137 tal-proċess.] 


Xehed ukoll Noel Coleiro[footnoteRef:26], direttur tas-soċjetà Rikorrenti, illi ddikjara li dawn it-tlett proprejtajiet huma adjaċenti mal-ħanut li kelli qabel u parti mill-ħanut li biegħhuli kien għand il-papà tiegħi għal ħafna ħafna snin li kien mikri u naturalment is-sidien li kien aktar minn wieħed imma qegħdhin aħwa, kuġini u whatwever, ġew għandna jafu li qegħdin viċin il-proprjetà tagħhom biex naturalment isir negozju ma’ xi ħadd li qiegħed eżatt imiss magħhom dawn il-proprjetajiet minħabba li kienu antiki. Mistoqsi fir-rigward ta’ xiex ġie avviċinat mill-proprjetajri tal-fondi Nri. 13, 15 u 17, Mannarino Road, Birkirkara, Noel Coleiro ddikjara avviċinani għall-proprjetà kollha hu. Hi kienet imqassma f’żewġt idjar u waħda mid-djar kellha l-ħanut li kien qabel għandna u garaxx fuq wara bit-triq ta’ wara tinfed jiġifieri kienet ser tiġi blokka sħiħa, jiġifieri huma riedu jbiegħuha sħiħa. Mistoqsi x’kienet l-intenzjoni tiegħek meta aċċettajt li takkwista l-proprjetà, x’ridt tagħmel biha? Noel Coleiro wieġeb l-ewwel kellna dak il-ħanut iż-żgħir li qed nitkellmu fuqu li kien parti minn dik id-dar, qed nitkellmu twenty years ago, kien ilu għand il-papà tiegħi għal ħafna snin, imbagħad jiena xtrajt dar ma’ ġembha, sfruttajtha u għamiltha ħanut jiġifieri kelli dak il-ħanut iż-żgħir u l-ħanut ma’ ġenbu f’żewġ sulari. Jiena għandi żewġt itfalt kbar wieħed għandu 33 u l-ieħor 31 u qed jaħdmu miegħi fin-negozju u jridu jaħdmu u l-iskop kien li nagħmlu xi ħaġa kbira, ħanut tal-parts li nbiegħu aħna forsi l-akbar li hawn Malta u fuq ikollna offices li nkunu nistgħu nikruhom u nkunu nistgħu ndaħħlu xi ħaġa tal-kirja tal-offices li hemm fuq. Noel Coleiro kkonferma li l-ispejjeż għall-applikazzjoni u otteniment tal-permess għall-iżvilupp kienu a karigu tas-soċjetà Rikorrenti, u anke ppreżenta d-dokumentazzjoni relattiva a fol. 98 u 99 tal-proċess, u permezz ta’ Nota ppreżentata fl-20 ta’ April 2017, is-soċjetà Rikorrenti esebiet id-dokumentazzjoni relattiva għall-ispejjeż inkorsi għad-demolizzjoni tal-proprjetajiet u l-iskavar tas-sit, fol. 132 u 133 tal-proċess.  [26:  Xhieda mogħtija waqt is-seduta tal-25 ta’ Lulju 2016, fol. 110 sa’ 116 tal-proċess.] 


Wara li qies il-provi kollha prodotti, it-Tribunal huwa tal-fehma li s-soċjetà Rikorrenti ma rnexxilhiex tipprova b’mod sodisfaċenti li l-istima tal-Perit Ian Camilleri Cassar tal-valur tal-fondi Nri. 13 u 15, Mannarino Road, Birkirkara, u l-konsegwenti Likwidazzjoni ta’ Taxxa bil-Kont Nru. IV131195 maħruġa mill-Kummissarju tat-Taxxi fil-konfront tagħha huma eċċessivi.

Fejn is-soċjetà Rikorrenti tikkontendi li l-istima tal-Perit Ian Camilleri Cassar hija żbaljata w eċċessiva għaliex ma ħax in konsiderazzjoni l-fatt li l-proprjetajiet in kwistjoni, ossia l-fondi Nri 13 u 15, Mannarino Road, Birkirkara, kienu proprjetajiet antiki w addirittura dilapidati u dana prinċiplament minħabba l-fatt li fiż-żmien meta żamm l-aċċess dawn già kienu twaqqgħu u allura ma setgħax jarahom di persona, it-Tribunal iqis li din hija għal kollox irrilevanti fil-kuntest tal-proċeduri odjerni. Peress illi l-proprjetajiet in kwistjoni kienu antiki u fi bżonn ta’ refubishment estensiv bil-konsegwenza li ma kienux vijabbli w utilizzabbli bħala tali, hemm qbil ġenerali u b’mod partikolari bejn dak li xehed il-Perit Camilleri Cassar u dak li xehed il-Perit Mark Montebelli, li l-proprjetajiet ma kellhom u ma setgħux jiġu kkunsidrati u stmat bħala terraced houses imma iktar bħala art li tiġi żviluppata mill-ġdid. Din hija appuntu l-konsiderazzjoni li ħa u għamel il-Perit Ian Camilleri Cassar għall-finijiet ta’ l-istimi tiegħu.

Naturalment tali konsiderazzjoni ġġib magħha konsiderazzjoni dwar il-potenzjal tas-sit, kwistjoni din li konvenjentement ma ssemmiet bl-ebda mod mis-soċjetà Rikorrenti. Il-potenzjal ta’ dawn is-siti sitwati f’żona ċentrali u kummerċjali - żona kif deskritt mill-Perit Camilleri Cassar bħala importantissima - già fih innifsu huwa wieħed konsiderevoli w mhux ta’ natura minima u f’dan il-każ il-Perit Camilleri Cassar kellu viżwali iktar ċara tal-potenzjal ta’ tali siti in kwantu fiż-żmien ta’ l-akkwist già kien hemm il-permess ta’ l-iżvilupp, liema żvilupp fuq il-proprjetà intiera ssarraf f’ħanut kummerċjali u f’uffiċini sovrastanti tali ħanut. Kuntrarjament għal dak pretiż mis-soċjetà Rikorrenti, il-fatt li biex ġie ottenut il-permess inħarġu l-ispejjeż mis-soċjetà Rikorrenti ma jimpingix fuq il-valur per se tal-potenzjal. Il-potenzjal u l-isfruttament ta’ l-istess ovvjament però jġib miegħu l-ispejjeż relattivi, punt dan li enfasizzat ħafna fuqu is-soċjetà Rikorrenti.

L-ispejjeż in kwistjoni jikkonsistu fl-ispejjeż għall-applikazzjoni għall-permess ta’ l-iżvilupp, skond is-soċjetà Rikorrenti komplessivament ammontanti għal €36,126, u fl-ispejjeż għad-demolizzjoni u skavar, skond is-soċjetà Rikorrenti ammontanti għal €74,930. Ma hemmx dubju li s-somma komplessiva ta’ €111,056 ma hijiex tali li wieħed jinjoraha iżda jeħtieġ jiġi ikkunsidrat li dawn l-ispejjeż ikopru l-iżvilupp fuq is-sit oriġinarjament kopert mill-proprjetajiet kollha tas-soċjetà Rikorrenti, ossia dik li ġia kellha u dawk li akkwistat in forza tal-kuntratt fl-atti tan-Nutar Dottor Ian Spiteri datat 26 ta’ Mejju 2016, u mhux miż-żewġ proprjetajiet mertu ta’ dawn il-proċeduri biss. In effetti l-iżvilupp kien jikkomprendi l-fondi 13, 15 u 17 Mannarino Road, Birkirkara, kif ukoll il-fond li già kien ġie akkwistat mis-soċjetà Rikorrenti biex fetħet ħanut ieħor oltre l-ħanut iż-żgħir li kien fil-fond Nru.17, Mannarino Road, Birkirkara. Ikkunsidrati minn din il-perspettiva, l-ispejjeż inkorsi mis-soċjetà Rikorrenti, liema spejjeż fejn jidħlu demolizzjoni u skavar kienu già ttieħdu in konsiderazzjoni mill-Perit Ian Camilleri Cassar, ċertament ma jindikawx u wisq inqas juru b’mod sodisfaċenti li l-istimi tal-Perit Camilleri Cassar għall-valuri tal-fondi Nru.13 u 15, Mannarino Road, Birkirkara, u l-konsegwenti Likwidazzjoni ta’ Taxxa bil-Kont Nru. IV131195 huma eċċessivi.

Fil-fehma tat-Tribunal għalhekk l-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131195 datata 6 ta’ Jannar 2016, ma huwiex ġustifikat u b’hekk ma jistħoqqx li jiġi milqugħ. 

Għal dawn ir-raġunijiet it-Tribunal jaqta’ u jiddeċiedi billi jiċħad l-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131195 datata 6 ta’ Jannar 2016 maħruġa fil-konfront tagħha mill-Kummissarju tat-Taxxi u minflok jikkonferma l-istess imsemmija Likwidazzjoni ta’ Taxxa.

L-ispejjeż ta’ dawn il-proċeduri għandhom jiġu sopportati interament mis-soċjetà Rikorrenti.

